prentsa-oharra

Hamabi emanaldi egitea aurreikusi da eta lehenengo biak astelehenean izango dira, hilak 22 

‘Bihotza, Arabako bizitza inoiz ikusi ez duzun bezala' ikus-entzunezkoa estreinatuko du ARKABIAk 

• Vital Fundazioak eta Kutxabankek ekoitzitako dokumentalak Lurraldeko biodibertsitatea du erakusgai, eta Araban grabatu dute oso-osorik azken hiru urteetan         

• Doan da eta edukiera bete arte izango da eta aldez aurretik erreserbatu daiteke www.arkabia.eus webgunean
 
Vitoria-Gasteiz, 2025eko abenduak 12.- ARKABIAk, Vital Fundazioaren kultura gune berriak, ateak irekiko dizkio publikoari (Posta kalea 13-15) datorren asteazkenean, hilak 17, eta dagoeneko abian da irekiera programazio berezia. Bere proposamen nabarmenen artean ‘Bihotza, Arabako bizitza inoiz ikusi ez duzun bezala' filma dago, Vital Fundazioak eta Kutxabankek ekoitzitako dokumentala. Lehenengo emanaldi biak abenduaren 22an izango dira, astelehena, 12:00etan eta 19:00etan. Doan da eta edukiera bete arte izango da eta aldez aurretik erreserbatu daiteke www.arkabia.eus webgunean. 

Jendaurrean azaroaren 19an aurkeztu zen Gasteizko Aurrezki Kutxaren sorreraren 175. urteurrenaren ospakizunerako sortu zen baterako ikus-entzunezko proiektu hau. “Ez dugu ulertzen kontzientzia ekologikorik eta ingurumenarekiko errespeturik eta maitasunik gabeko gizartea. Berdeak gara eta lurralde hau maite dugu. ‘Bihotza' proiektu ikusgarria eta anbizio handikoa da, eta Kutxabankekin partekatutako jasangarritasunaren aldeko gure konpromisoa berresten du, Arabak eta Gasteizek natura izaten jarraitzeko dugun borondatea. ARKABIAn estreinatuko dugu ekimen hori, eta sakon harrituko du”, nabarmendu zuen ospakizun hartan Vital Fundazioko presidente Jon Urrestik. 

“Bihotza bezalako proiektuek Arabako gure ingurumen ondarearen balioa, gure ekosistemak zaintzeko eta errespetatzeko beharra eta jarduera pertsonal eta enpresarial ororen helburua gogorarazten dizkigute: ekonomia, ingurumen eta gizarte esparrutik proiektu jasangarriak garatzen laguntzea, gure egungo gizartearen aurrerapenean eta ongizatean aurrera egitea ahalbidetuko digutenak, etorkizuneko belaunaldiak konprometitu gabe”, adierazi du Anton Arriola Kutxabankeko presidenteak.        

Profesional talde zabal batek 3 urtetan zehar grabatu du oso-osorik Araban, eta 15 pilula laburren bidez, gure Lurraldeak duen ingurumen aberastasun izugarria erakutsiko digu lanak, Iberiar penintsulako biodibertsitate indize handiena eta Europako altuenetakoa baitu. 45 minututan, Araban bizi diren bizi-formen aniztasuna eta zabaltasuna ikus daiteke, baita animalia- eta landare-bizitzaren edertasuna ere. Irudiek publikoa harrituko duen kalitatea dute: basoak, uretako bizitza, marrualdia, urtaroak eta arrano beltzak dira ikusgai dituen edukietako batzuk. 

Filma hiru hizkuntzatan dago entzungai: euskaraz, gaztelaniaz eta ingelesez eta publiko ororentzat da.

Programatutako emanaldiak

Egunean emanaldi bi programatu ditu ARKABIAk, 12:00etan eta 19:00etan, honako egun hauetan: 

2025
· Abenduak 22, astelehena
· Abenduak 26, osteguna  
· Abenduak 29, astelehena
2026
· Urtarrilak 2, ostirala 
· Urtarrilak 7, asteazkena 
· Urtarrilak 11, igandea

ARKABIA, Vital Fundazioaren gune sozial eta kultural berria, Posta kaleko 13-15ean kokatua, trukerako, topaketarako eta sormenerako lekua izan dadin sortu da, eta pertsona guztiek kulturaz irisgarritasun- eta inklusio-baldintzetan goza dezaten diseinatu da. Kultura bizitzeko modu berria eskainiko du, irekiagoa, parte-hartzaileagoa eta, gainera, Gasteizko erdigunetik Lurralde osoa dinamizatzeko motorra izango dena. 2.800 m² ditu, eta, besteak beste, askotariko gai eta formatutako dibulgazio-erakusketak egingo dira bertan, baita bisita gidatuak, familientzako tailerrak, kontzertuak, zinema eta antzezlanak ere, besteak beste. 


Jasangarritasuna eta Lurraldearen ondare naturala, ikuspegi partekatua

Araba biodibertsitatearen harribitxia da. 3.000 km2 eskasetan, Lurraldeak askotariko paisaien bilduma zabala oparitzen du, inguruko flora eta fauna espezieen sekulako aniztasuna hartzen baitu. 
Ikuspegi horrekin bat datoz ‘Bihotza' bultzatu duten erakunde biak, Vital Fundazioa eta Kutxabank. Euskadiko finantza-erakundeak jasangarritasunaren aldeko apustu tinkoari eusten dio negozio-jarduera osoan, hazkunde iraunkorrean oinarritutako ekonomiarako trantsizio-prozesuaren motorra izatea helburu. Kutxabank Eragin sailaren bidez, bankuak arlo jasangarrian eta sozialean bideratzen du bere jarduera, hainbat arlotan eragina duten proiektuak bultzatuz, hala nola ingurunearen garapen sozialean, ingurumenaren zaintzan, finantzaketa jasangarrian, finantza kulturan eta hustutako lurraldeetan. 

